
“Wahai orang-orang yang beriman, bertaqwalah kamu kepada Allah dan
bercakaplah perkataan yang benar. Nescaya Allah memperbaik bagi kamu
amalan-amalan kamu dan mengampunkan bagi kamu dosa-dosa kamu. Dan
sesiapa yang mentaati Allah dan Rasul-Nya, maka sesungguhnya, dia telah
mendapat kemenangan yang besar.” (Surah al-Ahzab: 70-71)

Muslimin dan muslimat yang dirahmati Allah!

Hari ini, kita menyambut Hari Raya Aidiladha atau Korban, bersempena
dengan ibadah korban dan ibadah haji yang berkait dengan sejarah Nabi
Ibrahim AS, Abu al-Anbiya (bapa kepada para nabi) yang menjadi

kebanggaan penganut semua agama (Islam, Yahudi, Nasrani, dan Musyrikin).

Allah SWT menegaskan dengan firmannya:

“Bukanlah Ibrahim itu Yahudi dan bukan juga Nasrani (Kristian), tetapi dia
menganut agama yang benar, iaitu dia seorang Islam dan dia bukannya
Musyrikin (beragama syirik). (67) Sesungguhnya, manusia yang lebih layak
bersama Ibrahim ialah pengikutnya (yang setia bersama islam) dan nabi ini
(Muhammad SAW) serta orang-orang yang beriman (bersamanya), dan Allah

menjadi pelindung dan penolong kepada orang-orang yang beriman. (68)
(Surah Ali ‘Imran: 67-68)

Ayat ini menunjukkan bahawa Nabi Ibrahim AS mengikuti agama Islam,
berdakwah dan berjuang menegakkannya menjadi agama yang mulia dan



menolak segala agama yang lain daripada Islam, sama ada agama yang
mempunyai kitab (Yahudi dan Kristian) mahupun semua agama Musyrikin.

Firman Allah SWT:

“Dan sesiapa yang benci akan agama Ibrahim (Islam), maka orang itu
membodohkan dirinya sendiri. Dan sesungguhnya, kami memilihnya di dunia
(menjadi rasul). Dan sesungguhnya, pada Hari Akhirat, dia dimasukkan dalam
kalangan orang-orang yang soleh. (130) Apabila Tuhan berkata kepadanya,
‘Serahlah diri (menjadi Islam)!’ Ibrahim berkata, ‘Saya menyerah diri (menjadi
seorang Islam) dengan ikhlas kerana Allah.” (131) Ibrahim juga memberikan
wasiat kepada anak-anaknya, begitu juga Nabi Ya‘akub, ‘Wahai anak-anakku,
sesungguhnya, Allah memilih kepada kamu satu agam (Islam)! Maka,
janganlah kamu mati melainkan dalam keadaan mengikut Islam.” (132)”
(Surah al-Baqarah: 130-132)

Islam ialah agama petunjuk Allah Yang Maha Mengetahui berkenaan
makhluknya, termasuk manusia yang memiliki akal, jasad, ruh, dan
bermasyarakat. Maka, sesiapa yang menolak Islam akan menjadi sesat dan
bodoh kerana tidak mengikuti akal yang betul dengan petunjuk Allah dan
tidak menepati kejadian manusia yang berbeza dengan makhluk yang lain.

Muslimin dan muslimat yang dirahmati Allah!

Allah memilih Nabi Ibrahim AS setelah menganut Islam dengan menguji
kesetiaan dan ketaatannya kepada Allah.

Firman Allah SWT:



“Dan ingatlah ketika Allah menguji Nabi Ibrahim AS beberapa firman-Nya
(dengan perintahnya dan larangan), lalu dia menunaikannya (dengan
sempurna dan ikhlas). Allah berkata, ‘Sesungguhnya, Aku jadikanmu sebagai
pemimpin manusia.” Ibrahim menjawab (dengan berdoa), ‘Jadikanlah juga
zuriat keturunanku.” Allah menjawab, ‘Janji-Ku ini tidak dimasukkan orang-
orang yang zalim (tidak mengikuti Islam).” (Surah al-Baqarah: 124)

Muslimin dan muslimat yang dirahmati Allah!

Ujian yang paling hebat ialah berpegang dengan keimanan kepada Allah
sebagai Tuhan Yang Maha Esa, tiada lagi tuhan lain daripada-Nya. Nabi
Ibrahim AS menghadapi Raja Namrud yang zalim dan mengaku berkuasa
seperti Tuhan, malah kerajaannya juga ialah kuasa besar dunia pada zaman
itu, sehingga Nabi Ibrahim AS dihukum bakar di dalam api yang besar. Akan
tetapi, Baginda diselamatkan oleh Allah dengan mukjizat tidak hangus
dimakan api.

Firman Allah SWT:

“Mereka berkata, ‘Bakarlah dia dan tolonglah tuhan-tuhan kamu kalau kamu
mahu (jatuhkan hukuman keatasnya)!’ (68) Kami (Allah) berfirman, ‘Wahai
api, jadilah sejuk dan selamat sejahtera kepada Ibrahim!” (69) Mereka
merancang (membunuh Ibrahim), lalu Allah menjadikan mereka orang-orang
yang rugi. (70)” (Surah al-Anbiya’: 68-70)

Allah memerintahkan Ibrahim AS dengan ujian supaya meletakkan anaknya,
Nabi Ismail AS ditemani ibunya, Hajar AS di bumi Makkah yang kering tiada
tanaman, air dan makanan. Tiba-tiba, mereka diberikan berkat kurniaan

Allah dengan rezeki yang melimpah. Kemudian, lahir daripada zuriat mereka
nabi akhir zaman, Muhammad SAW membawa agama Islam kepada seluruh
manusia, agama tauhid yang mengesakan Allah dan menolak syirik (adanya
tuhan-tuhan yang lain daripada Allah).

Ibrahim AS diperintahkan oleh Allah supaya menyeru manusia berhimpun
di Makkah untuk menunaikan ibadah haji.

Firman Allah SWT:

“Dan serulah manusia supaya mereka datang kepadamu dalam keadaan
berjalan kaki dan menunggang unta sehingga kurus dari perjalanan yang
jauh.” (Surah al-Hajj: 27)

Pada masa ibadah haji, mereka melaungkan suara tauhid mengesakan Allah:

“Ya, wahai Tuhanku, ya! Ya, Tiada sekutu bagi-Mu. Sesungguhnya, segala
kepujian, ni‘'mat, dan kerajaan menjadi milik-Mu. Tiada sekutu bagi-Mu.”

Hal ini bermakna, kita menolak ibadah kepada selain Allah dan menolak
pemerintahan negara dengan undang-undang yang tidak diizinkan oleh
Allah. Syirik bukan sahaja menyembah makhluk dalam perkara ibadah,
bahkan termasuk juga dalam perkara hukum syariah dan undang-undang.

Firman Allah SWT:

“Adakah mereka mempunyai sekutu-sekutu (lain daripada Allah) yang
mengadakan hukum-hukum syariah (undang-undang) dalam perkara yang
tidak diizinkan oleh Allah? Maka, kalau tidak kerana adanya perintah
(perbicaraan pada Hari Kiamat nanti), nescaya mereka dihukum di dunia ini,
dan sesungguhnya, bagi orang-orang yang zalim itu azab yang sangat
menyeksakan.” (Surah al-Syura: 21)

Allah juga memberikan amaran kepada sesiapa yang mencipta undang-
undang dan menamakannya dengan syariah.

Firman Allah SWT:

“Maka, celakalah ke dalam gaung neraka mereka yang menulis dengan
tangan-tangan mereka, kemudian menamakannya hukum syariah daripada
Allah supaya membeli dengan harga yang murah. Maka, celakalah ke dalam
gaung neraka dengan sebab apa-apa yang mereka tulis dengan tangan-
tangan mereka dan celakalah ke dalam gaung neraka kepada mereka dengan
sebab apa-apa yang mereka usahakan!” (Surah al-Baqarah: 79)

Allah juga menguji Ibrahim AS supaya menyembelih Ismail AS, anak
kesayangannya.

Firman Allah SWT:

“Maka, apabila anaknya (Ismail AS) sampai umur boleh menemaninya
berjalan bersamanya, tiba-tiba Ibrahim berkata, ‘Wahai anak kesayanganku,
sesungguhnya, aku bermimpi (Allah mewahyukan) bahawa aku
menyembelihmu! Maka, fikirkanlah apa pendapatmu.” Ismail berkata, ‘Wahai
ayah kesayanganku, buatlah apa-apa yang diperintahkan Allah! Insya-Allah,
nescaya ayah dapati aku adalah daripada kalangan orang-orang yang sabar.’
(102) Maka, kedua-duanya menyerah diri kepada Allah (bersedia menunaikan
perintahnya), dan Ibrahim merebahkan anaknya berbaring di atas
lambungnya. (103) Kami (Allah) menyeru, ‘Wahai Ibrahim, (104) engkau
percaya kepada wahyu yang dimimpikan itu adalah benar perintah Allah!
Begitulah kami memberikan ganjaran kepada orang-orang yang melakukan
amalan kebaikan (taat kepada Allah). (105) Sebenarnya, ini ialah ujian
daripada Allah (betapa ketaatannya kepada Allah). (106) Maka, kami
gantikan dengan sembelian binatang kibas (biri-biri) yang besar. (107) Dan
kami jadikan peninggalan yang menjadi pengajaran kepada orang-orang lain,
(108) ‘Selamat sejahtera kepada Ibrahim!’ (109) Begitulah kami memberikan
ganjaran kepada orang-orang yang melakukan amalan kebaikan. (110)
Sesungguhnya, dia dimasukkan ke dalam kalangan hamba-hamba Kami yang
benar-benar beriman. (111)” (Surah al-Saffat: 102-111)

Maka, Ibrahim AS diberikan kelebihan menjadi teladan dan contoh kepada
seluruh manusia dengan melakukan ibadah korban. Baginfa mendapat
kelebihan yang dinyatakan oleh sabda Rasulullah SAW:

“Sesiapa yang menunjukkan ajaran yang baik dalam Islam, maka dia
mendapat pahalanya dan pahala orang yang mengikutinya selepasnya, tanpa
dikurangkan pahalanya sedikit pun. Dan sesiapa yang menunjukkan perkara
yang buruk dalam Islam, maka dia mendapat dosanya dan dosa orang yang
mengikutinya selepasnya, tanpa dikurangkan dosanya sedikit pun.” (Riwayat



Muslim, Sahih Muslim, Kitab al-Zakah, No. 1017, daripada Jarir bin
‘Abdillah)

Maka, ibadah korban menyembelih binatang ternakan menjadi ibadah
kepada umat Muhammad SAW. Oleh kerana daging korban itu daripada
ibadah, maka hendaklah dibahagikan secara percuma. Jumhur ulama
(sebahagian besar para ulama’) mengatakan haram menjadikan upah
daripada kulit, daging, dan apa-apa sahaja daripada binatang korban itu.

Firman Allah SWT:

{ su&sy 52 ",?r’f’il vy 25t stz i- ,,;_-, Tov-2 & 558 Tie- 1
(@ sl 355 2030 s Je 4

“Daging-daging dan darah-darah binatang korban tidak dapat mencapai
keredaan Allah, tetapi ketagwaan daripada kamulah yang dapat
mencapainya. Demikianlah Allah telah menundukkan untuk kamu supaya
kamu mengagungkan Allah terhadap hidayah-Nya kepada kamu. Dan
berikanlah khabar gembira kepada orang-orang yang berbuat baik.” (Surah
al-Hajj: 37)

Muslimin dan muslimat yang dirahmati Allah!

Marilah kita mengambil teladan daripada keikhlasan Nabi Ibrahim AS
kepada Allah dengan mengabdikan diri melalui apa-apa sahaja
pengorbanan, menandakan Islam yang ikhlas menyerah diri kepada-Nya.

S, . 3% 7% (%

0% M G 13A1 20 8 g of a5 255 46T 3 5 1 Y5 ge3d OF
(@ Gt SUS 35 585 4,255 T i

‘7‘\
\.\‘
N—



“Dan tidak harus bagi seseorang lelaki dan perempuan yang beriman, apabila
Allah dan rasul-Nya menentukan sesuatu perkara, lalu dia membuat pilihan
dalam urusan mereka, dan sesiapa yang menderhakai Allah dan rasul-Nya,
maka sesungguhnya, dia menjadi sesat yang nyata.” (Surah al-Ahzab: 36)

Muslimin dan Muslimat sekalian!

Marilah pada hari raya ini kita merasakan betapa besarnya ni‘mat iman dan
Islam yang dikurniakan kepada kita oleh Allah SWT. Dan hanya kematian
dalam iman dan Islam sahaja yang diredai oleh Allah sebagaimana firman-
Nya:

“Wahai orang-orang yang beriman, bertaqwalah kamu kepada Allah dengan

sebenar-benar taqwa dan janganlah kamu mati melainkan kamu dalam
keadaan beragama Islam.” (Surah Ali ‘Imran: 102)

Pada hari ini juga hendaklah kita ingat betapa besarnya ni‘mat persaudaraan
yang dianjurkan dalam agama. Tanda iman seseorang ialah dia kasih kepada
saudara seagama dengannya sebagaimana dia kasih kepada dirinya sendiri.
Sabda Rasulullah SAW:

“Tidak beriman seseorang dalam kalangan kalian sehingga dia kasih kepada
saudaranya sebagaimana dia kasih akan dirinya sendiri” (Riwayat al-
Bukhari, Sahih al-Bukhari, Kitab al-Iman, no. 13, daripada Anas bin
Malik)

Sehubungan dengan itu, hendaklah lahir di dalam hati setiap orang Islam
perasaan sedih terhadap bala bencana dan kesusahan yang menimpa umat
Islam di serata dunia, sama ada mereka yang ditimpa gempa bumi,
peperangan, kemiskinan, kebuluran mahupun wabak penyakit. Begitu juga
terhadap umat Islam yang sedang dijajah, dizalimi dan dibunuh serta
ditindas seperti yang sedang berlaku di Palestin, Iraq, Syria, China, Myanmar
dan sebagainya.

Jika tidak mampu membantu mereka dengan wang ringgit dan tenaga,
sekurang-kurangnya melalui doa dan munajat kepada Allah supaya Allah
memberikan pertolongan kepada mereka dan membebaskan mereka
daripada penderitaan dan kezaliman manusia yang dihadapi itu.

Muslimin dan Muslimat sekalian!

Pada hari yang mulia dan penuh berkat ini, marilah kita membanyakkan
ucapan selawat dan salam ke atas Nabi Muhammad SAW yang telah
menyampaikan Islam kepada kita setelah melalui pelbagai bentuk jihad dan
pengorbanan. Tanda kasih kita kepada Baginda dirakamkan melalui ucapan
selawat dan salam sebagai mematuhi perintah Allah dalam al-Quran:

“Sesungguhnya, Allah dan malaikat-Nya sentiasa berselawat ke atas Nabi.
Maka, wahai orang-orang beriman ucapkanlah selawat dan salam ke atasnya
dengan sungguh-sungguh.” (Surah al-Ahzab: 56)

